
ABSTRAK 

 

 

 

 

Bangunan warisan merupakan satu harta negara yang amat bernilai dan berharga. 

Untuk mengekalkan bangunan ini, penyelenggaraan hendaklah dijalankan bagi 

menjamin keutuhannya dari segi reka bentuk dan nilai seni bina. Bagi melaksanakan 

aktiviti penyelenggaraan bangunan, pemeriksaan terhadap keadaan semasa bangunan 

amat diperlukan untuk memperolehi maklumat mengenai bangunan dan penilaian 

yang bersistematik. Keperluan kajian ini adalah mengenai pembangunan instrumen 

penilaian keadaan terhadap bangunan warisan yang tiada di Malaysia. Tujuan kajian 

dijalankan adalah untuk menilai keadaan bagi sebuah bangunan warisan. Objektif 

kajian ini adalah untuk mengenal pasti kriteria dan atribut bagi menilai keadaan 

bangunan warisan. Selanjutnya, membangunkan satu instrumen penilaian baharu dan 

menguji serta mengesahkan instrumen ini bagi menilai keadaan semasa bangunan 

warisan. Lokasi kajian dijalankan pada sembilan bangunan muzium di tiga buah negeri 

dalam Malaysia. Instrumen kajian ini terbahagi kepada tiga bahagian iaitu soal selidik, 

pemerhatian serta tinjauan tapak. Dapatan kajian telah dianalisis dengan menggunakan 

Analytic Hierarchy Process (AHP) dan instrumen Penilaian Keadaan Bangunan 

Muzium Warisan (PKBMW) sebagai alat pengukur. Hasil kajian ini mendapati 3 

kriteria dan 17 atribut diguna untuk membangunkan instrumen baharu PKBMW, lapan 

bangunan muzium berskala 4 (baik) dan satu bangunan muzium berskala 3 (sederhana) 

dengan skala peratusan sebanyak 73.49% dan telah mendapat kesahan daripada lima 

pakar panel. Daripada hasil keputusan tersebut, kajian ini menggunakan instrumen 

penilaian baharu untuk menentukan keutamaan tindakan penyelenggaraan yang 

diperlukan pada sebuah bangunan warisan. Seterusnya, instrumen PKBMW ini akan 

dimajukan ke Jabatan Warisan Negara, Jabatan Muzium Negara dan sebagainya. 

Penilaian ini amat penting supaya aset bangunan berupaya menyokong operasi teras 

sesebuah bangunan warisan beroperasi secara efisien dan efektif di dalam 

menyediakan persekitaran dan kemudahan yang berkualiti kepada pengguna. 

ABSTRACT 

 

 

 

 

Heritage buildings are a very valuable and national property. To maintain this building, 

maintenance must be carried out to ensure its integrity in terms of design and 

architectural value. In order to carry out building maintenance activities, an inspection 

of the current condition of the building is essential to obtain information on the 

building and a systematic assessment. The purpose of this study is to develop a 

condition assessment instrument for heritage buildings that not existing yet in 

Malaysia. The purpose of the study was to assess the condition of a heritage building. 

The objective of this study was to identify criteria and attributes for assessing the 

condition of heritage buildings. Then, a new valuation instrument has been developed 

and test and validate this instrument to assess the current condition of heritage 

buildings. The study was conducted on nine museum buildings in three states in 

Malaysia. The instrument of this study is divided into three parts, namely 

questionnaires, observations, and site surveys. The findings of the study were analyzed 

using Analytic Hierarchy Process (AHP) and Heritage Museum Building Condition 

Assessment (PKBMW) instrument as a measuring tool. The results have identified that 

3 criteria and 17 attributes were used to develop the new PKBMW instrument, eight 

museum buildings scale 4 (good) and one museum building scale 3 (medium) with a 

percentage scale of 73.49% and was validated by five panel experts. From the results, 

this study uses a new evaluation instrument to determine the priority of maintenance 

actions required on a heritage building. Furthermore, this PKBMW instrument will be 

proposed to the National Heritage Department, National Museum Department and so 

on. This assessment is very important so that the building assets can support the core 

operations of a heritage building to operate efficiently and effectively in providing a 

quality environment and facilities to users. 

BAB 1 

 

 

 

 

PENGENALAN 

 

 

1.1 Pengenalan 

 

 

Bangunan warisan atau bangunan peninggalan budaya termasuk pejabat pentadbiran 

kerajaan, kediaman, stesen keretapi, istana, muzium, sekolah, hotel, kubu, institusi, 

rumah ibadat dan bangunan lain (Ahmad, 1997; Hussin, 2011, Al-Sakkaf et al., 

2020). Menurut Fielden (2000), Setiawan (2010) dan Taiping (2020), bangunan 

peninggalan budaya yang telah digunakan selama 100 tahun, ia seharusnya disebut 

sebagai bangunan warisan. Kebanyakan bangunan yang disenaraikan sebagai 

bangunan warisan adalah yang dibina di antara tahun 1800 hingga 1900 (Fielden, 

1994; Idid, 1996, Harun 2007, Subramaniam, 2016).  

Menurut Hisham dan Hassan (2015), kebanyakan bangunan warisan tidak 

dijaga dan sebahagian daripadanya dalam keadaan usang kerana kecacatan serta 

kerosakan yang dialami pada elemen struktur dan fabrik bangunan. Lebih 

malangnya, sebilangan bangunan warisan ini menghadapi ancaman kemusnahan 

kerana tidak diendahkan oleh pemilik asalnya dan dirobohkan kerana tekanan 

pembangunan serta kurangnya usaha masyarakat untuk melindungi bangunan 

warisan (Hamilton dan Ali, 2002; Hobson, 2003; Halim dan Kayan, 2007; Kamal, 

2011 dan Nowogonska, 2020). Rumah tradisional Melayu, rumah kedai, banglo 

kolonial dan warisan seni bina lain juga menghadapi kepupusan kerana tidak 

dipulihara dengan betul (Ariffin et al., 2004, Rahman et al., 2015). Forino et al., 

(2016) menyatakan bahawa kerosakan senibina pada sebahagian atau semua elemen 

utama bangunan warisan secara tidak langsung akan melemahkan struktur dan 

fabriknya. Di samping itu, ia juga merosakkan pemandangan dan meninggalkan kesan 

negatif terhadap kerja-kerja penyelenggaraan yang dilakukan seperti kemasan yang 

tidak sempurna dan kaedah kerja yang tidak mengikut spesifikasi yang betul di mata 

orang ramai dan pelancong domestik serta asing, terutama ketika ia terjadi di tempat-

tempat pelancongan seperti Bandaraya Melaka dan George Town yang telah 

disenaraikan sebagai Tapak Warisan Dunia oleh UNESCO (Aaron, 2007; Kamal, 

2011; Rahman, 2014, Raher, 2020). Kerosakan bangunan sedikit sebanyak tentunya 

akan mempengaruhi persepsi masyarakat terhadap kerja-kerja penyelenggaraan 

sebelumnya yang dilakukan oleh pihak yang bertanggungjawab di Malaysia seperti 

Jabatan Warisan Negara, pihak berkuasa tempatan dan pihak lain yang berkaitan 

(Khor, 2008). 

Morshed (2019) percaya bahawa, secara umum kesedaran tentang pentingnya 

melindungi bangunan warisan adalah tanggungjawab semua orang dalam masyarakat, 

bukan hanya dibebankan kepada pihak kerajaan semata-mata. Ahmad (1994), Yahaya 

(2006) dan Zolkafli et al., (2015) percaya bahawa bangunan warisan negara harus 

dipulihara kerana nilai emosi, budaya dan kegunaan yang tidak ternilai. Sekiranya 

tidak ada kerja penyelenggaraan yang berterusan, bangunan warisan ini mungkin akan 

musnah (Hobson, 2004; Ashurst, 2006; Mohamad et al., 2015). Sungguhpun 

penyelenggaraan dikatakan sebagai langkah proaktif bagi mencegah kerosakan, 

namun menurut Dejaco et al., (2017), penilaian keadaan bangunan menjadi lebih 

penting dan utama. Ini kerana, melalui penilaian keadaan bangunan maka pemeriksaan 

terperinci ke atas kondisi setiap elemen dalam bangunan dapat ditentukan (Al-Obaidi 

et al., 2017). Berbeza dari kerja-kerja penyelenggaraan yang rutin, penilaian keadaan 

bangunan dibuat berdasarkan sela masa yang lebih panjang dan terperinci (Yocom, 

2021). Menurut Bruno et al., (2018), penilaian keadaan bangunan memerlukan 

pengetahuan yang baik, komitmen dari semua pihak serta instrumen yang berkesan. 

Gash (2015) menyatakan bahawa pengetahuan dapat ditingkatkan melalui pengalaman 

serta pembelajaran. Begitu juga dengan komitmen yang dapat ditingkatkan dengan 

keterlibatan pihak-pihak yang berkaitan (Takey dan Carlvalho, 2015). Namun menurut 

Deepak dan Mahesh (2019), pengetahuan dan komitmen akan menjadi lebih baik 

dengan adanya instumen yang berkesan. Ini kerana, instrumen yang berkesan dapat 

memandu kerja penyelenggaraan secara lebih tersusun dan berterusan. 

Terdapat pelbagai instrumen sedia ada dalam membantu memudahkan kerja-

kerja penilaian keadaan bangunan termasuk bagi menilai keadaan bangunan warisan 

itu sendiri. Walaubagaimanapun, Boone (2016) menyatakan bahawa sesuatu 

instrumen itu perlu spesifik serta memenuhi tujuan sesuatu penilaian. Sekiranya 

sesuatu instrumen itu bersifat umum maka hasil penilaian itu juga akan menjadi umum. 

Ini akan mendatangkan kesukaran dalam mencadangkan kerja-kerja di peringkat 

pembaikan lebih-lebih lagi bagi bangunan warisan yang tertakluk kepada keterbatasan 

pemuliharaan. Maka Anufia dan Alhamid (2019) mencadangkan supaya instrumen 

Penilaian Keadaan Bangunan Muzium Warisan perlu lebih spesifik terhadap struktur 

dan fabrik bangunan serta perkhidmatan yang terkandung di dalamnya. 

Dengan ini, sudah tiba masanya usaha penilaian keadaan bangunan terhadap 

senibina-senibina warisan yang banyak terdapat di negara ini dilakukan dalam skala 

yang besar dan menyeluruh serta terancang demi untuk memanjangkan usia dan 

seterusnya menyelamatkannya daripada terus diancam kemusnahan (Loulanski et al., 

2011). Sehubungan itu, penyelidikan ini memberikan fokus kepada pembangunan 

instrumentasi baharu penilaian keadaan bangunan untuk digunakan semasa kerja-kerja 

pemeriksaan dilakukan pada bangunan warisan di Malaysia. 

 

 

1.2 Latar belakang kajian dan isu semasa 

 

 

Sebagai sebuah senibina warisan yang berfungsi menyokong aktiviti-aktiviti 

pemuziuman, bangunan muzium juga amat sinonim dengan keunikan rekabentuk serta 

pengaruh pembinaannya. Elemen-elemen yang membentuk keunikan seperti tiang, 

rasuk, bumbung, lantai, dinding, tangga, bukaan serta ragam hias menyumbang kepada 

karektor senibina lampau yang sudah lama hilang dalam dunia moden hari ini. 

Rekabentuk bangunan yang estetik juga turut menunjukkan bahawa muzium pernah 

menjadi antara bangunan yang megah dan berpengaruh suatu ketika dahulu. Sejarah 

dan khazanah sepanjang garis masa kewujudan sebelum ditukar fungsi sebagai 

muzium membuatkan bangunan-bangunan ini sangat bernilai untuk terus dikekalkan. 

Maka yang demikian, Diaz (2016) menyatakan bahawa melalui usaha pemuliharaan 

dan pemeliharaan yang baik, ketahanan bangunan-bangunan warisan seperti bangunan 

muzium ini mampu untuk tegak berdiri meskipun dalam tempoh yang lebih lama.   

Secara umumnya, pemuliharaan dan pemeliharaan bangunan warisan di 

seluruh Malaysia diyakini telah mula diuruskan dengan teratur setelah Akta Benda 

Purba 1976 digubal (Kamal, 2011, Rahman, 2013). Pada tahun 1957, Ordinan Benda 

Purba dan Harta Karun 1957 telah dilaksanakan sejak tahun tersebut untuk mengawal 

dan melindungi bangunan lama, usaha itu tidak mencambahkan hasil yang 

memberangsangkan (Amri dan Fauzi, 2007). Pada tahun 2005, Akta Warisan 

Kebangsaan 2005 telah diperkenalkan bagi menggantikan Akta Benda Purba 1976 

(Rosli, 2006) yang mana undang-undang baru ini dilihat sebagai penambahbaikan 

kepada undang-undang sebelumnya (Azaki, 2019). Penubuhan Jabatan Warisan 

Negara pada tahun 2006, sebagai pihak yang bertanggungjawab untuk memulih, 

memulihara dan mengekalkan warisan negara yang ditetapkan oleh Akta Warisan 

Negara (Akta 645), telah menampakkan perkembangan positif, termasuk penyenaraian 

Melaka dan Pulau Pinang sebagai Bandar Warisan Dunia, setelah empat tahun Akta 

Warisan Kebangsaan 2005 diperkenalkan (Rahman, 2014). 

Walaupun perkembangan sektor warisan di Malaysia memiliki reputasi di 

seluruh dunia, hakikatnya adalah bahawa amalan pemuliharaan dan pemeliharaan 

senibina negara untuk bangunan warisan masih jauh dari matlamat yang diharapkan, 

lebih-lebih lagi dalam aspek pengurusan warisan (Kayan dan Zuraini, 2003; Rose dan 

Khalid, 2017). Ahmad (2006) percaya bahawa pengurusan warisan adalah ukuran 

untuk mengawal pelbagai sumber bahan, sosial dan ekonomi melalui penjagaan, 

pembaikan dan penyelenggaraan bangunan untuk jangka masa yang panjang. 

Pengurusan warisan seperti ini bertujuan untuk mengelakkan atau mengurangkan 

kesan kerosakkan yang disebabkan oleh pendedahan terhadap orang ramai selain 

daripada faktor semula jadi (Muaz et al., 2021). 

Kajian-kajian lepas telah menunjukkan bahawa terdapat bangunan lama yang 

kehilangan ciri asalnya dalam reka bentuk, senibina dan bahan binaan serta bangunan 

telah diubahsuai sepenuhnya kerana pengurusan warisan yang tidak terurus (Syahril, 

2007; Azami, 2009; Masrom dan Kadir, 2020). Selain memusnahkan ciri dan identiti 

asalnya, keadaan ini secara tidak langsung akan mempercepat proses kerosakan 

bangunan (Hanapi dan Tugang, 2021). Terdapat juga beberapa bangunan lama yang 

ditinggalkan tanpa diketahui siapa pemiliknya dan dibiarkan tanpa pengawasan 

(Hashim, 2017). Kelemahan dalam penyelenggaraan dan pengurusan bangunan 

warisan menyebabkan kerosakan serius pada struktur dan fabrik bangunan (Idris, 

2005; Hussin, 2014). Penggunaan kemudahan bangunan yang berleluasa tanpa 

perancangan dan pertimbangan sewajarnya telah banyak menghilangkan keaslian serta 

identiti asal bangunan warisan ini. Kesan daripada kelemahan ini menjadikan 

bangunan yang ada tidak selamat untuk diguna pakai dan mungkin dirobohkan, seperti 

rumah agam Bok di Kuala Lumpur (Harun, 2005; Cardosa, 2006). 

